
“Lia los iha tiha, tenke iha Justisa” 

Relasiona ho Komisaun Amizade no Verdade (CVA) ne’ebé mak hari’i husi Governu Timor-Leste ho Indonesia iha fulan 
Dezembru tinan 2005, ne’ebé mak foin remata nia serbisu iha fulan Jullu 2008 depois de hetan prolongasaun dala rua. Ikus mai 
iha loron 15 fulan Jullu 2008, CVA foin mak hato sira nia relatorio final no rekomendasaun ba Governu Timor Leste no 
Indonesia, ne’ebé mak halao iha Denpasar Bali Indonesia. 

Husi hahu kedas, ANTI la aseita prosesu hari’i komisaun Amizade no Verdade ne’e tamba laiha konsultasaun ho familia vitima 
no sobrevivensia sira hanesan prosesu hodi hari CAVR, tamba Timor-Leste hanesan nasaun ida demokratiku tenke iha dalan 
hodi halo konsultasaun. ANTI mos hare katak CVA sei la fo justisa ba vitima sira. 

Familia Vitima no sobrevivensia barak hein katak fo tiha sira nia sasin ba CAVR hodi halo rekonsiliasaun depois mak sei iha 
justisa, maibe iha realidade hatudu katak depois CAVR remata nia mandatu, vitima sira seidauk hetan justisa hanesan buat 
ne’ebé mak durante ne’e komisaris CAVR sira koalia, no ikus mai lubuk ida husi komisairiu CAVR nian ba tiha sai komisariu 
CVA. 

Prosesu hari CVA mos tuir ANTI katak la-tuir konstitusaun tamba akordu ne’ebé mak Governu ho Presidenti da Republika 
Timor Leste halo ho Prezidenti Republika Indonesia, la-hetan ratifikasaun husi Parlamentu Nasional Timor Leste tuir artigu 95 
alinea 3 pontu (f) ne’ebe mensiona iha Konstituisaun RDTL. 

ANTI fó importansia liu ba relatorio CAVR ho nia rekomendasaun “Chega” ne’ebé mak fó importante ba Rekonsiliasaun, 
Justisa no Reparasaun, hodi nune’e atu ema hotu bele aprende hodi labele repete-tan violasaun direitus humanus iha tempu 
agora no futuru. 

Dala ida tan ANTI fó hatene katak buat ne’ebé mak fó sai iha relatoriu CVA nian ho nia rekomendasaun laos buat foun ida, 
tamba barak liu hakerek tiha ona iha relatoriu CAVR ho nia rekomendasaun Chega, no mos relatorio KPP HAM husi Indonesia, 
relatoriu Komisaun altu ba investigasaun kazu tinan 1999 husi ONU, Panel Serius Crime Unit (PSCU) ne’ebé mak fó sira nia 



konkluzaun katak saida mak akontese iha Timor-Leste iha tinan 1999, ne’e krime kontra humanidade katak krime ida ne’ebé 
mak organijadu no sistimatiku tuir Statuta Roma-ICC (International Criminal Court). 

Iha Relatoriu CVA nian temi liu responsabilidade Institusional no laiha responsabilidade komando ho individu ba krime kontra 
umanidade, ida ne’e kontra prinsipiu lei internasional rasik ne’ebé mak Stadu Timor Leste ratifika tiha ona no mos konstituisaun 
RDTL nian katak tenke iha prosesu justisa ba krime kontra humanidade hanesan iha konstitusaun artigu 160.  

Laos mos buat foun ida ba ANTI katak TNI, POLRI no Governu Indonesia fo suporta no hari milisia hodi fo treinamentu, 
orsamentu no fasilidade seluk inklui fo kilat hodi halo krime kontra humanidade iha tinan 1999. Buat foun mak ne’e katak 
komisaris sira husi parte Timor Leste no Indonesia rekonnise dunik buat ne’ebé mak durante ne’e ANTI ejiji katak labele iha 
amnesti ba autor krime kontra umanidadi no rehabilitasaun ba autor sira. 

ANTI la-aseita ho rekomendasaun CVA nian atu hari’i-tan komisaun foun ida ho durasaun tinan (5) lima nia laran atu halo 
desiminasaun no monitorizasaun ba implementasaun rekomendasaun husi CVA nian. Tuir ANTI katak komisaun ne’e atu gasta 
deit povo nia osan hodi la fó justisa ba Familia Vitima no Sobrevivensia sira, maibe hodi habokur deit grupu balun, halo Familia 
Vitimas no Sobrevivensia sira ne’ebé mak vuneravel liu, sei terus hela to agora husi violasaun direitus humanus to agora 
seidauk iha tau matan special husi programa Governu nian.  

Ne’e dunik ANTI husu ba ONU atu labele suporta ba orsamentu husi fundus Solidadridade ba komisaun ne’ebé mak sei hari tuir 
mai hanesan buat nebe mak mensiona iha rekomendasaun CVA nian. ANTI husu atu orsamentu ne’e bele fo apoiu ba 
Institusaun de implementasaun rekomendasaun Chega husi CAVR, tamba duranti ne’e ONU rasik la fo apoi ba CVA. Ho nune’e 
atu ONU rasik atu labele fase liman iha kazu krime kontra humanidade iha Timor Leste atu lori autor sira ba hatan sira nia 
halhalok iha Tribunal Internasional atu garantia katak sei laiha impunidade ba krime kontra humanidade, hanesan misaun ONU 
nian atu proteje no promove direitus humanus. 

ANTI ejiji mos ba Stadu Timor-Leste liu-liu Parlamentu Nasional atu halo lalais Lei ida, hodi atu implementa CAVR nia 
rekomendasaun “Chega” tamba tuir konstitusaun haruka, hodi hatur justisa iha nia fatin lolos no halo programa reprasaun 
nasional ba Familia Vitima no Sobrevivensia sira.  

Prosesu kazu krime kontra humanidade tenke kontinua iha Tribunal Timor Leste no mos persija advokasia ba stabelese 
Tribunal Internasional ba kazu krime kontra humanidade iha Timor Leste, hanesan parte ida atu garantia katak laiha 
impunidade ba autor sira (Konstitusi DRTL artigu 160) no tuir prinsipio stado iha konstitusaun artigu 1 aline 1, atu fo respeitu ba 
dignidade ema nian. Nune mos atu promove no proteje direitus humanus iha tempu agora no tempu oin mai. 

ANTI husu ba CVA tenke hato gastu orsamentu hamutuk Miliaun US$ 2,125.00 ba publiku hodi hatene hanesan parte ida 
tranpasaransia no akontabilidade tuir governu nia prinsipu boa governasaun atu konbate korupsaun no mal administrasaun. 

Ikus liu, Ami sei suporta stadu ida ne’e atu kria dunik Justisa ba Familia Vitima no Sobrevivensia sira, hanesan kontribuisan ba 
hari justisa, pas no dame iha rai doben Timor Leste tuir konstitusaun. 

Husi Ami,  

 

Board ANTI husi Familia Vitima, Asosiasaun HAK, HAFOTI, Sec-FONGTIL, Lao Hamutuk, 
Fokupers, Luta Hamutuk, Front Mahasiswa Timor Leste, OPVGJ (Organijasaun Popular Vitima da 
Guera de Justisa). 

